
GOUVÈNÈ HOCHUL ANONSE KE 10 MILYON DOLA DISPONIB KOUNYE A POU 
AVANSE SOLISYON CHOFAJ AK REFWADISMAN PWÒP NAN NOUYÒK  

  
Fabrikan ak vandè yo kapab kounye a aplike pou kalifye epi demontre ponp chalè 

nan fenèt entegre nan bilding pou plizyè fanmi yo atravè eta a  
  

Nouvo pwogram nan tout eta a bati sou pogram pilòt Chalè Pwòp pou Tout Moun 
lan pou benefisye plis Nouyòkè  

  
  

Gouvènè Kathy Hochul anonse jodi a ke 10 milyon dola disponib kounye a pou 
ogmante adopsyon solisyon chofaj ak refwadisman pwòp avanse nan Nouyòk atravè 
nouvo pwogram Chalè Pwòp pou Tout Moun (Clean Heat for All) lan nan tout eta a: 
Pwogram Demonstrasyon Ponp Chalè nan Fenèt (Window Heat Pump Demonstration) 
la. Apati jodi a, fabrikan yo ak vandè yo kapab aplike pou kalifye epi demontre 
pèfòmans ponp chalè nan fenèt entegre (packaged window heat pumps, PWHP) nan 
bilding pou plizyè fanmi yo atravè eta a, ki vize ogmante konfyans konsomatè yo nan 
teknoloji ponp chalè emèjan sa a. Nouvo pwogram sa a ki kouvri tout eta a baze sou 
siksè ak leson yo te aprann nan pwogram pilòt Chalè Pwòp pou Tout Moun Otorite 
Lojman Vil Nouyòk (New York City Housing Authority, NYCHA) la epi li pral fè li pi 
abòdab pou endistri a avanse solisyon renovasyon sa yo ki pa koute chè e ki fasil pou 
itilize, ki ka amelyore konfò ak kontwòl tanperati pou kay nan Nouyòk san yo pa bezwen 
anpil amelyorasyon nan enfrastrikti bilding yo.  
  
"Rann enèji pwòp pi abòdab se kle pou asire ke chak Nouyòkè ka benefisye tranzisyon 
nou an nan yon avni ki pi vèt", Gouvènè Hochul te deklare. "Chalè Pwòp pou Tout 
Moun demontre kijan patenarya solid ak solisyon ki pwouve efikasite yo ka akselere 
tranzisyon sa a, ede fanmi yo ekonomize depans enèji, amelyore konfò nan kay yo epi 
diminye emisyon danjere atravè eta a."  
  
Pwogram Demonstrasyon Ponp Chalè nan Fenèt nan tout eta a, ke Otorite Rechèch ak 
Devlopman Enèji Eta Nouyòk (NYSERDA) administre, ofri ankourajman pou fabrikan ak 
vandè ki kalifye pou enstale Ponp Chalè nan Fenèt pou demonstrasyon ak siveyans 
pèfòmans nan bilding pou plizyè fanmi ki gen plis pase senk inite.  
  
Prezidan ak Direktè Egzekitif Jeneral Otorite Rechèch ak Devlopman Enèji Eta 
Nouyòk la, Doreen M. Harris, te deklare, "Siksè pwogram Chalè Pwòp pou Tout Moun 

lan te pote teknoloji revolisyonè nan kay Nouyòkè yo pou yo ka fè eksperyans benefis 
chofaj ak refwadisman pwòp ak efikas. Atravè pwojè demonstrasyon sa yo, plis rezidan 
ak pwopriyetè bilding yo pral kapab fè eksperyans pi gwo konfò, kontwòl, ak kalite lè 
gras ak teknoloji ponp chalè epi yo pral santi yo gen konfyans nan tranzisyon an 
solisyon ki gen emisyon ki ba sa yo."  
  
Opòtinite enskripsyon ouvè a gen ladan de faz similtane. Apati jodi a, nan kad Premye 
Faz la, fabrikan ak vandè PWHP ki satisfè yon seri kritè teknik ak pèfòmans ki solid 
kapab kounye a aplike pou kalifye pwodwi chofaj ak refwadisman pwòp yo atravè 
pwogram nan. Yon fwa yo kalifye nan kad Premye Faz la, y ap elijib pou aplike pou 
ankourajman nan Dezyèm Faz la pou enstale epi demontre pèfòmans PWHP yo nan 
bilding pou plizyè fanmi yo. Pwojè yo chwazi nan sit demonstrasyon pri mache yo ap 
resevwa ankourajman ki kouvri 50 pousan depans yo jiska 1,500 dola pou chak PWHP. 
Ankourajman pou sit demonstrasyon pou moun ki gen revni fèb ak modere yo pral 
kouvri 75 pousan depans jiska 2,250 dola pou chak PWHP.  
  
Ou ka soumèt yon aplikasyon pou Premye Faz la pa imèl bay 
PWHPdemonstration@nyserda.ny.gov. Yon fwa NYSERDA fin revize epi aksepte 
aplikasyon Premye Faz la, aplikan yo ap vin patisipan kalifye epi NYSERDA ap bay 
aksè ak yon sit SharePoint dedye pou aplikasyon Premye Faz yo. Dat limit pou kalifye 
PWHP yo se 30 janvye 2026. Dat limit pou aplike pou ankourajman yo se 30 jen 2027. 
Ou ka jwenn plis enfòmasyon sou Premye Faz pwogram nan isit la epi ou ka jwenn 
Dezyèm Faz la isit la.  
  
Apati demonstrasyon Faz De yo, NYSERDA pral kolekte done pèfòmans PWHP yo pou 
bay mezi ak enfòmasyon pratik bay pwopriyetè bilding yo, operatè yo, lokatè yo, ak 
konpayi sèvis piblik yo, alafwa nan Eta Nouyòk ak nan lòt jiridiksyon ki gen anpil lojman 
pou plizyè fanmi yo ak nan klima frèt yo. Yo pral itilize done sa yo pou evalye vyabilite 
PWHP yo kòm yon solisyon modènizasyon elektrifikasyon chofaj espas ki efikas e 
dirab.  
  
Pwogram Demonstrasyon Ponp Chalè nan Fenèt la rantre nan pòtfèy Chalè Pwòp pou 
Tout Moun NYSERDA a, ansanm ak Chalè Pwòp pou Tout Moun lan. Pwogram Ponp 
Chalè Tèminal Entegre (Packaged Terminal Heat Pump), pou pote solisyon chofaj ak 
refwadisman efikas nan bilding yo atravè Eta Nouyòk. Li bati tou sou siksè ak rezilta 
pozitif Pilòt Chalè Pwòp pou Tout Moun NYCHA a, yon patenarya ant Otorite Lojman Vil 
Nouyòk (NYCHA), Otorite Enèji Nouyòk (New York Power Authority, NYPA), ak 
NYSERDA pou devlope epi teste yon ponp chalè nan fenèt pou klima frèt ki ka pi byen 
sèvi bezwen chofaj ak refwadisman bilding pou plizyè fanmi ki deja egziste yo. Nouvo 
pwogram demonstrasyon sa a gen pou objektif pou pèmèt enstalasyon ak siveyans plis 
PWHP epi bay plis done pèfòmans, ki pral konplete done yo te ranmase nan pilòt 
NYCHA anvan an.  
  
Prezidan ak Direktè Egzekitif Jeneral Otorite Enèji Nouyòk la, Justin E. Driscoll, te 
deklare, "Gras a patenarya estratejik Otorite Enèji a avèk NYCHA ak NYSERDA, 
pwogram Chalè Pwòp pou Tout Moun lan te mennen nan devlopman ponp chalè ki 

efikas nan domèn enèji epi ki ka fasil pou enstale nan bilding pou plizyè fanmi yo. 
Envestisman kontinyèl nan teknoloji inovan sa a pral fè li pi abòdab pou aplike, 
amelyore konfò ak kontwòl klima pou rezidan Nouyòk yo."  
  
Komisè Biwo Renouvèlman Kay ak Kominote Eta Nouyòk (New York State Homes 
and Community Renewal) la, RuthAnne Visnauskas, te deklare, "Ogmante aksè ak 
chofaj ak klima pwòp e efikas esansyèl pou amelyore kalite lavi rezidan yo atravè 
Nouyòk, tankou moun k ap viv nan devlopman pou plizyè fanmi ki abòdab. Pwogram 
pilòt Chalè Pwòp pou Tout Moun lan ki vo 10 milyon dola a sipòte misyon HCR pou 
prezève ak amelyore lojman ki deja egziste nou yo, epi asire kay ki an sekirite, dirab ak 
abòdab pou tout Nouyòkè yo. Lè nou adopte epi finanse teknoloji inovan tankou ponp 
chalè nan fenèt ki entegre, n ap ede konstwi yon lojman ki pi an sante e ki pi rezistan 
pou lavni."  
  
Direktè Egzekitif Jeneral Otorite Lojman Vil Nouyòk la, Lisa Bova-Hiatt, te deklare, 
"NYCHA fyè dèske li se katalize ak teren esè pou pwogram inovan sa a. Siksè premye 
pilòt Chalè Pwòp pou Tout Moun lan, ki te resevwa anpil kòmantè pozitif nan men 
rezidan NYCHA yo, demontre vyabilite ponp chalè nan fenèt sa yo kòm yon solisyon kle 
pou bay chofaj ak refwadisman fyab tout pandan y ap amelyore efikasite enèji. Nou 
kontan anpil pou nou patisipe nan transfòmasyon mache a ki pral benefisye non sèlman 
rezidan NYCHA yo, men tou tout moun nan tout eta a."  
  
Direktè Jeneral Konsèy Vèt Iben an, John Mandyck, te deklare, "Nou bat bravo pou 
nouvo pwogram Demonstrasyon Ponp Chalè nan Fenèt NYSERDA a. Li pral akselere 
teknoloji ki pral ranpli twou vid enpòtan nan endistri a epi bay solisyon elektrifikasyon 
abòdab pou plis Nouyòkè."  
  
Pandan plis pase senkant (50) ane, NYSERDA te yon resous fyab ak objektif pou 
Nouyòkè yo, li te jwe yon wòl enpòtan nan planifikasyon enèji ak analiz politik, ansanm 
ak fè envestisman ki mennen Nouyòk nan direksyon yon avni ki pi dirab. Bilding yo se 
youn nan sous emisyon gaz a efè sè ki pi enpòtan nan Eta Nouyòk. Atravè pwogram 
NYSERDA ak sèvis piblik yo, yo te envesti plis pase 5.6 milya dola pou dekabonize 
bilding yo epi sipòte teknoloji chofaj ak refwadisman totalman elektrik epi ki gen gwo 
efikasite. Ponp chalè nan chanm yo, tankou PWHP yo, se yon zouti enpòtan nan 
tranzisyon an nan yon ekonomi enèji pwòp epi yo gen potansyèl pou pèmèt 
elektrifikasyon rapid ak abòdab pou chofaj espas nan bilding pou plizyè fanmi yo.  
  
Inisyativ sa a finanse pa Inisyativ Rejyonal sou Gaz a Efè Sè (Regional Greenhouse 
Gas Initiative, RGGI) a.  
  
Ajanda Klimatik Eta Nouyòk  
Ajanda klimatik Eta Nouyòk egzije yon tranzisyon ki bon mache epi ki jis vè yon 
ekonomi enèji pwòp ki kreye djòb ki soutni fanmi, fè pwomosyon kwasans ekonomik 
atravè envestisman ekolojik, epi dirije yon minimòm 35 pousan nan benefis yo bay 
fanmi ki defavorize yo. Nouyòk ap pouse yon seri efò pou kreye yon ekonomi a zewo 
emisyon vè 2050, ki enkli nan sektè enèji, konstriksyon, transpò, ak dechè.  

